
	IMIYALO:

· Leli phepha lineziqephu ezinhlanu.  Phendula noma yimiphi imibuzo EMIBILI.

· Izimpendulo mazinombolwe futhi zihlelwe njengoba kunombolwe kwahlelwa imibuzo.

· Phendula ngesiZulu esamukelekile.


	


	ISIQEPHU A

INOVELI

ISIGCAWU SENKANTOLO - M. MASONDO

UMBUZO 1

Funda lezi zigatshana bese uphendula imibuzo elandelayo:
	


	Isiqephu A:
	


	
	Izindaba zokuboshwa kukankosikazi Kubheka zabhebhe-

theka ngamandla.  Amaphephandaba athengwa ubutha-

phuthaphu.  Nebala lwafika usuku lwecala.  Ngosuku 

lwecala yayigcwele inkantolo yasemajajini iphuphuma.

Kwakugcwele kwaze kwagcwala ngisho imigwaqo eyakhe-

lene nenkantolo.

Amaphoyisa omgwaqo asebenza esebenzile evimba izimoto

ngoba kungahambeki.  Kwakugcwele abomsakazo, uma-

bonakude, amaphephandaba kanye nezicukuthwane

ezithile.

Kwathi kusenjalo sezwakala isikhonzi senkantolo, “Uku-

thula enkantolo!  Ukuthula enkantolo!  U-ku-thu-la-enka-

ntolo-o-o-o-o!”

Nangempela wathula umsindo, lase liyasukuma ijaji,

“Lapha sihlangene ngecala lokubulala elibekwe uZethu

Kubheka,” lisho lishaya isikhwehlela kancane ijaji.


	

	
	Liqhubeke, “Ummangali kuleli cala nguHulumeni.  Aba-

mele uHulumeni uMnumzane Menzi Zondo benoMnu-

mzane Zenzele Masondo.  Omele uZethu Kubheka ongu-

mmangalelwa uMnumzane S’fiso Ngubane.”
	


	
	“Bahlonipheki.  Senikulungele ukuqala icala?”  kubuza lona

ijaji.

“UHulumeni uselungile,” kusho uMenzi ema ngezinyawo.

“Ummangalelwa uselungile,” kusho uNgubane naye ema

ngezinyawo.
	


	1.1 Ingabe umphakathi wawudonswe yini kuleli cala?

1.2 Wayebulewe kanjani umufi?

1.3 Wabulawa ubani umufi?

1.4 Kuthiwa wenzeni ummangalelwa?

1.5 Uyini uMenzi kule ndatshana?

1.6 Wayengumlingiswa onjani uZethu Kubheka?

1.7 Ubani igama lendodakazi ka Zethu?

1.8 Ingabe uZethu wayengumbulali ngempela?  Sekela impendulo yakho ngamaphuzu AMABILI.

1.9 Ubani ufakazi wenkantolo kuleli cala?
	(2)

(2)

(2)

(2)

(2)

(2)

(1)

(5)

(2)


	Isiqephu B:
	


	
	“Ngamanye amazwi utshela le nkantolo ukuthi wabe unga-

zifakile izibuko zakho ngenkathi ubona le ndoda ofakaza

ukuthi kwabe kunguMhlobo Mvubu?”

“Ngikutshelile ukuthi ngabe ngingazifakile.  Kufanele ngi-

sho kangaki?”

Asho ngokuzithoba uS’fiso, “Ungadinwa yimi Mnumzane.

Ukuthi ngifanele ukweneliseka ubufakazi bakho.  Uyavu-

ma ukuthi wawungazifakile izibuko?”

“Cha.”

“Wawuqala ukumbona uMhlobo noma cha?”

“Ngangiqala ukumbona.”

“Utshele le nkantolo ukuthi umufi uyamazi.  Usujika wena

futhi uthi wawuqala ukumbona.

“Okwesibili wabe ungazifakile izibuko ngenkathi uqala

ukumbona.  Okwesithathu wena futhi uyehluleka ukumbo-

na lapha esithombeni ungazifakile izibuko.  Ngizocela inka-

ntolo ehloniphekile ukuba igcine lesi sithombe njengobu-

fakazi besibili bukammangalelwa.”
	


	
	“Kuzokuba njengoba kuceliwe,” kuvuma ijaji.

“Nkosi yenkantolo, ngicela ukuba inkantolo iluchithe lolu

hlobo lokubuza ofakazi ngoba ngilubona luyindlela yoku-

dida ufakazi ukuze avume okungeyikho,” kucela uMenzi.
	


	1.10 Obuphi ubufakazi obuyindida obanikezwa ufakazi wenkantolo?

1.11 Ubufakazi besibili bona babuthini?

1.12 Yini eyayizogcinwa inkantolo njengobufakazi besibili bukammangalelwa? 
	(2)

(2)

(2)


	1.13 Wazini ngoMhlobo Mvubu?  Bhala amaphuzu AMAHLANU.

1.14 Xoxa ukuthi yasungulwa kanjani imvalamlomo?
	(10)

(4)


	AMAMAKI ESIQEPHU A ESEWONKE:
	[40]


	ISIQEPHU B

UMDLALO 

Umbuzo 2
NGIWAFUNGE AMABOMVU – M. MOLEFE

Funda lezi zindatshana bese uphendula imibuzo elandelayo:
	


	Isiqephu A:
	


	
	Mgidi
	:
	Mzwezwe nawe Msanka, ngicela ukunihalalisela ngokugobisa umsenge udliwe zimbuzi kade ufana nenkonyane ebisesabisa okwenyoka isisinga.


	

	
	Msanka/Mzwezwe
	:
	Ndabezitha!


	

	
	Mgidi
	:
	Ubaba wayekukhethe ngokukwazi Mzwezwe.


	

	
	Mzwezwe
	:
	Ndabezitha!  Wena wangasenhla!  Siphilela wena Nhloko yamaBomvu!


	

	
	Mgidi
	:
	Kepha sengathi senginengqinamba yesibili-ke manje.


	

	
	Mzwezwe
	:
	Ndabezitha, ukuvuka kwenye indlu ukuwa kwenye.  Wena wakoMkhulu, bekungeyona inhloso yenyanga yowangasenhla ukwakha enye inkinga ngokuvusa indlu ebiwa.


	

	
	Mgidi
	:
	Cha, Mzwezwe, uvuse indlu ebiwa kwavuka zaba mbili.


	

	
	Msanka
	:
	Hhawu Ndabezitha, kuzwakala kuzindaba ezamukelekayo lokho.


	

	
	Mgidi
	:
	Mhlawumbe yingoba bengijube izinyanga ezimbili ukuba zinyange ilawu lenkosi …


	

	
	Msanka/Mzwezwe
	:
	Ndabezitha!


	

	
	Mgidi
	:
	Sizokugcoba njengethwasa elikhaliphile Msanka kusukela namuhla.


	

	
	Msanka
	:
	Ndabezitha!  Bengiyini-ke mina ngingesona ngisho isigcilikisha senkosi?
	


	2.1 Bakuphi laba abaxoxayo?

2.2 UMgidi wayebusa siphi isizwe?

2.3 Kwakuyini umsebenzi kaMzwezwe?

2.4 Kusho ukuthini ukuthi ‘goba msenge udliwe izimbuzi’?

2.5
Enjani inkonyane esesabisa okwenyoka isisinga? 

2.6
Yini ingqinamba?

2.7
Usho ukuthini uMzwezwe uma ethi ukuwa kwenye indlu ukuvuka kwenye 
indlu?
	(2)

(1)

(2)

(2)

(2) 

(2)

(2)


	2.8
Lalinyangelwani ilawu lenkosi?  Yisho kube kubili.

2.9
Kwakungubani impelesi kaThulisile?

2.10
Kungani le mpelesi seyinothando lukaMgidi?
	(4)

(1)

(2)


	Isiqephu B:
	


	
	Msanka
	:
	Unamandla Ndabezitha.


	

	
	Mgidi
	:
	Kuhle lokho.  E, Msanka, njengoba ngike ngasho, ngiyakuthokozela ukuba khona kwakho eduze kwami wena njengenduna yami eyisihlabani futhi.


	

	
	Msanka
	:
	Wena wangasenhla!


	

	
	Mgidi
	:
	Ngobuhle nobuqotho kanye nokwethembeka esengikubonile kuwe, ngicabanga ukuthi nosana lwakho kumele ukuba kangishayi phansi uma ngithi ukhamba lufuze imbiza.


	

	
	Msanka
	:
	Wena wokoMkhulu!  Angazi Ndabezitha … e …


	

	
	Mgidi
	:
	Yima Msanka ukutatazela, ngiyakutshela, angikubuzi.  Sengithumelile vele ukuba kulandwe umfana wakho omdala eze lapha kimi.


	

	
	Msanka
	:
	Ndabezitha!


	

	
	Mgidi
	:
	Ngizokuluma indlebe Msanka sisobabili njena.  Umfana wakho ngizomenza inhloli yami.  (Isho ithathe ishungu ibheme inkosi.)


	

	
	Msanka
	:
	Wena wasebukhosini!  (Akhombise ukukuthakasela ngempela lokho.)


	

	
	Mgidi
	:
	Ngineqiniso lokuthi umsebenzi wakhe uzowenza ngobuqotho njengoyise umfana.


	

	
	Msanka
	:
	Ndabezitha!


	

	
	Mgidi
	:
	Uzohlala lapha isikhashana eside ukuze athole ukuqeqeshwa ngoba lo msebenzi udinga umuntu oqaphelayo, futhi uyingozi ngoba uma lowo ocathanyelwayo esheshe wawuhosha umoya, ukhetha ukuphunyula ngokushiya isidumbu phansi.
	


	2.11 Uyini uMsanka lapha ebukhosini?

2.12 Bhala elinye igama elisho isihlabani.

2.13 Kungani inkosi ifuna ukwenza uZaba inhloli yayo?  Yisho kube kubili.
2.14 Utatazeliswa yini uMsanka uma ezwa lolu daba?
	(1)

(2)

(4)

(2)


	2.15 Ukwenzenjani ukuluma indlebe?

2.16 Ake uchaze ukuthi kungani lo msebenzi wobunhloli udinga ukuqeqeshelwa isikhathi eside?  Bhala amaphuzu AMANE ubhekise endabeni.

2.17 UZaba ungumlingiswa onjani?  Yisho kube KUHLANU.
	(2)

(4)

(5)


	AMAMAKI ESIQEPHU B ESEWONKE:
	[40]


	ISIQEPHU C

IZINKONDLO 

UMBUZO 3

IMVUBELO:  A.M. MAPHUMULO

Funda lezi zinkondlo bese uphendula imibuzo elandelayo:
	


	Inkondlo A:
	


	
	Ngoba nje usulapho 


	

	
	Usakhumbula ubunzima?

Usakhumbul’ ukuthi ubungabuthi quthu –

Ingani phela bewuvuka ngovivane,

Wadel’ abangani nenjabulo,

Uphokophel’ ukuzuz’ iminyezane yezazi,

Manje usuthwel’ umqhele wolwazi,

Usuhamba ngezinqe ngokuzithiba.

Uyabakhumbula abazali bakho?

Belala obenyoni ubuthongo,

Bewa bevuka ubusika nehlobo

Ngoba benenhloso ngawe,

Ngoba nje usulapho sekwadlula konke –

Uthini ngosapho lukaNtu?

Awufuni lufinyelele esiqongweni sentaba?

Iminyaka eminingi yobunzima.

Injabulo ishabalele kuququdwana nemfundo

Namhla sekungawe, qhuba usapho lukaNtu.

Luwelele ngale komfula wolwazi

Kawakhile kwamhlaba, uzodlulela kwelawokhokho …

Nguban’ ozophikelel’ alandele

Ezinyathelweni zokukhuthaz’ izinkedama zikaNtu

Ezisalima indima yolwazi?
	5

10

15

20
	

	
	V.S. Khumalo
	


	3.1 Uphawulani ngesakhiwo samabinza ale nkondlo?

3.2 Isifundisani le nkondlo?  Bhala amaphuzu AMATHATHU.

3.3 Iyini inhloso yokudela abangani kanye nenjabulo?

3.4 Bekuyini inhloso yabazali?
	(6)

(6)

(2)

(2)


	3.5 Uma kukhulunywa ngeminyezane yezazi kusuke kuqondweni?

3.6 Bhala impikisamqondo esemgqeni 10.
	(2)

(2)


	Inkondlo B:
	


	
	Yebo-ke kufa

Shwabadela ngqumusha yala nokupheza;

Tshavuza ezinabuzelayo neziqununuzayo.

Gola uthi qungqu esiqungqwini esiyisisu sakho.

Zinzisa izidladla zakh’ ngonothanda

Thana dwi izindwangu zenhliziyo,

Thana qu-u ameva omzimba wakho.

Nempela akulethe hlevane lwavalo lokho,

Kukade mbhem’ uyigqekez’ imiphefumulo yoNtu.

Izandla zakho zigxaza igazi

Zibomvu zifakaza imisebenzi yakho,

Okungeyosizi nobumnyama ngempela

Ogxishe abafelwa nabafelokazi kuyona.

Ogcweleza amagugu nezinhlanhla zabo;

Ukulila kulokhu kwadla umunyu,

Izinyembezi ziyinsakavukela,

Imbangela njalo kunguwena kufa.

Empilweni yami eMhlabeni,

Ngibonile izelelesi nezinswelaboya,

Eziphilela ukubhubhisa impilo.

Kepha zinalo uzwelo oluncane,

Zimhlonipha unina ozizalayo.

Kepha wena kawunjalo neze,

Udla fumuka ufune naleso silaza.
	5

10

15

20
	

	
	M.G. Nkosi
	


	3.7 Ithini indikimba yale nkondlo?

3.8 Ake usho ukuthi uhlobo luni lwesifenqo lolu?

Khetha kulezi zimpendulo (isingathekiso, ihaba;  ukwenzasasilwane, ukwenzasamuntu)

3.8.1
Zinzisa izidladla zakh’ ubuhlungu ngonothanda

3.8.2 Kukade uyigqekez’ imiphefumulo yoNtu?

3.8.3 Eziphilela ukubhubhisa impilo

3.8.4 Izinyembezi ziyinsakavukela

3.9
Bhala impikisamqondo esemgqeni we-12.
	(2)

(2)

(2)

(2)

(2)

(2)

(2)




	3.10
Chaza lezi zisho ezilandelayo:

3.10.1 ukuletha uhlevane

3.10.2 ukudla umunyu


3.10.3
Kusho ukuthini ukuthi udla fumuka ufune naleso silaza?
	(2)

(2)

(2)


	AMAMAKI ESIQEPHU C ESEWONKE:
	[40]


	ISIQEPHU D

IZINDABA EZIMFISHANE 

UMBUZO 4

UMLABALABA – O.E.H. NXUMALO

Funda lezi zigatshana bese uphendula imibuzo elandelayo:
	


	Isiqephu A:
	


	
	“Mfana kuzofanele udle uma usulambile.  Kangifuni ufike

uthi kunyoko ngikuncishe ukudla.”

“Ngiyabonga baba, kusalungile.  Nasekuseni umama ungithe

nka ngenkezo yamahewu, kanti bese ngike ngadla namasi.”

Ukuba sikhuluma ngesikhathi sesikole ngabe sithi yikhefu

lokuqala.  UMtshali nomfana wakhe uMdenjana sebezofika

ekholishi lokufundela ubuthishela.  IKhanya Njalo College of

Education yayidume kakhulu ngemiphumela emihle nangemi-

gomo eqokothile yokuqeqesha abafuna ukuba ngothisha.

Ibhasi lilokhu lihambe njalo.  Iyantwela ingqondo yesiququ-

madevu esinguMtshali.  Namuhla uMtshali ukhumbula kudala

esasebenza eGoli lo mgwaqo ungakabi nanetiyela.  Kwakubu-

gqugqugqu.  Kodwa kubona kwakufana nokuthi bayandiza

ngoba babesuka ekuhambeni ngezinyawo.  Baya emahhashini.

Baya ezinqoleni.  Namhlanje usentweza ngebhasi.

Uya kwelinye iGoli namhlanje.  Izolo ubone oyise bephele-

kezela izingane zabo ziyofuna imisebenzi.  Kwakukhona nento

okwakuthiwa yikunyathela noma ukuyogxoba.   Lokho kwaku-

sho ukuyofuna imvume yokuyosebenza eGoli.  Umuntu imva-

misa wayenika ubufakazi ukuthi usesitholile isikhala enko-

mpono ethile bese evunyelwa-ke ukuya eGoli.  Kodwa na-

mhlanje uphelekezela umfana wakhe ukuba ayokuzwa ukuthi

isicelo sakhe sokufundela ubuthishela sivunyiwe yini.
	


	4.1
Sithini isihloko sale ndatshana?

4.2
Ubani umbhali wayo?

4.3
Ngubani umlingiswa oqavile kule ndaba?

4.4
Yini inkinga yomlingisiwa oku 4.3?

4.5
Ubani igama lendodana kaMtshali?
	(2)

(2)

(1)

(2)

(1)


	4.6
Babeya kuphi oMtshali nomfana wakhe?

4.7
Ukwenzenjani ukuntwela kwengqondo?

4.8
Kuqala kwakungenwa kanjani eGoli?

4.9
Chaza ukuthi umbhali ubaveze kanjani abalingiswa kule ndaba?
	(2)

(2)

(2)

(6)


	Isiqephu B:
	


	
	Sebembonile, ngeke esacasha.  Mhlawumbe bayokwenza

umthandazo komunye umuzi.  Asukume uBongani.  Beze

kuye ngqo.  Useyababona manje laba abangaphambili.  Ngu-

Mfundisi.  NguNgema noMaZungu.  NguNomagoli nawo wo-

nke umndeni wakwaGumede.  Ngamakholwa. Bayishaya ingo-

ma baze baqhwebe manje:  “Buya, buyel’ekhaya, buya buyel’e-

khaya …”

Umshado usuya esigcawini manje.  Abantu abawuhlanganisi

umlomo ngemvunulo kamakoti nomkhwenyana.  Uyise kama-

koti usekhulume waqeqebula ebabaza amandla kaSomandla

owenza ukuthi balalele ingane ibacela ukuba kebayolunguza

nje esontweni.  Nangu nomfundisi usebuya koshintsha.  Senga-

thi nokho liwumdada kakhulu ibheshu lakhe.
	


	4.10
Yini inkinga kaBongani kule ndaba?

4.11
Ngobani amagama abazali bakaBongani?

4.12
Kungani abazali bakaBongani bengafuni ukuthi ashade nale ntokazi?  Bhala kube KUBILI.

4.13
Owakwabani uNomagoli?

4.14
Le ndaba yenzeka esikhathini esingakanani?

4.15
Kungani uyise kamakoti ebabaza amandla kaSomandla?

4.16
Ingabe inkinga yomlingiswa oqavile iyaxazululeka yini esiphethweni sendaba?  Sekela impendulo yakho ngephuzu ELILODWA.

4.17
Xoxa ngengwijikhwebu esesiphethweni sale ndaba.
	(2)

(2)

(4)

(1)

(2)

(2)

(3)

(4)


	AMAMAKI ESIQEPHU D ESEWONKE:
	[40]


	ISIQEPHU E

UBUCIKO BOMLOMO 

UMBUZO 5

NKOSI YINKOSI NGABANTU – C.T. MSIMANG
Funda lezi ziqeshana bese uphendula imibuzo elandelayo:
	


	Isiqephu A:
	


	
	Nyaka mumbe, kwaxabana amaBhunu noZulu  Iningi lakholwa ukuthi

uZulu uyokwehlulwa uma kungahle kubheduke impi.  Nebala ithe inga-

bambana ngezihluthu, abantu banikela emizini yakwaZulu sebeyopha-

nga izinkomo.  Kwathi besaphuma nje, bezwa igwababa limemeza.  Ku-

be yinsambatheka lena.  Phela abanye bayasinga bathi bazobona lo

muntu okhulumayo ngoba abakholwa nje ukuthi ngempela ngabe ku-

khuluma igwababa.  Kanti empeleni yilo kanye ihubhulu.  Futhi lisho ka-

hle nje lithi:  “Uyaphi we Mpeza?  Uyaphi we Mpeza?  Ungayi kuleyo

ndlela yakho.  Uzokufa!  Akuyubuya muntu kule mpi.  Phindela ekhaya!”
	

	
	Wonke umuntu ulizwa kahle manje igwababa.  Nomlayezo walo fu-

thi ucacile.  Pho kuzokwenziwanjani?  Izinhliziyo zabaningi azikho kuleli

gwababa, bona sebebuka le mpango engahle ibaphuthele ngenxa ye-

hubhulu nje!  Sukani bo!  Mbala-ke, baphikelela phambili!  Kepha uMpe-

za yena wenyela kakhulu emoyeni ngokuyalelwa ngokufa.  Nomzimba

wakhe wawuzwa ushona phansi, wayesevele ephindela ekhaya.  Naba-

nye bathi nxa bembona enza ibuya, nabo baphenduka, nokho iningi lo-

na laqhubekela phambili.  Kepha kubo bonke labo, akusindanga noye-

dwa.  Bathelekelwa yimpi yamaZulu abebecabanga ukuthi izokwehlu-

lwa.  Yashaya ibhuqe, kwasinda owokuyobika ekhaya, uSihhili.  Wafike

wabika ekhaya wathi:  “Nibona mina nje, wukuphela.  Anisayubona mu-

mbe”.  Abantu bashaqeka kakhulu benanela bathi:  “Nempela izilwane

lezi ziyakhuluma.

lyaphela-ke!
	


	5.1
Sithini isihloko sale nganekwane?

5.2
Bhala izimpawu EZINHLANU zomzekeliso ezitholakala kule nganekwane.

5.3
Wawuthini umyalezo wegwababa?

5.4
Kwakuyini le mpango eyayingase ibaphuthele?

5.5
Lalikhuluma nobani leli gwababa?

5.6
Ubani owasinda kule mpi?

5.7
Bhala ezinye izibonelo EZIMBILI zenganekwane ngaphandle komzekeliso.
	(2)

(10)

(2)

(2)

(1)

(1)

(2)


	Isiqephu B:
	


	
	Thula Mntwana

Thula mntwana,

Thula nsizw’ endala,

Amathol’ aphumile

Abafan’ ethafeni,

Nampa belusile,

Thula nsizw’ endala.

Thula mntwana,

Thula ntomb’ endala,

Izigubhu zigcwele,

Izintomb’ emfuleni,

Naziya zikh’ amanzi,

Thula ntomb’ endala.

Owa!  Owa!  Owa!
	


	5.8
Uyini umlolozelo?

5.9
Obani abawusebenzisayo umlolozelo?  Yisho ABABILI.

5.10
Shono imisebenzi EMITHATHU yomlolozelo?

5.11
Uthini ngesakhiwo samabinza alo mlolozelo?

5.12
Bhala impindwa etholakala kulo mlolozelo.

5.13
Yisho izingathekiso EZIMBILI ezitholakala ebinzeni 1 no 2.
	(2)

(2)

(6)

(4)

(2)

(4)


	AMAMAKI ESIQEPHU E ESEWONKE:
	[40]


	AMAMAKI ESEWONKE:
	80











P.T.O.


